
Ang Retorika ng Satira ni Juana 
Change: Agresyon at Panliligalig
The Rhetoric of Satire of Juana Change: 
Aggression and Disruption

John Carlo S. Gloria
Pamantasang Ateneo de Manila
jgloria@ateneo.edu

Abstrak

Mabulas na sandata ang satira na may mahaba nang kasaysayan ng 
pagbibigay-kritika sa kapangyarihan, paglalantad ng mga kontradiksiyon, 
at pag-uudyok sa isipan gamit ang pamumuna at pagpapatawa. 
Magkagayunman, dapat ding mabanggit na bahagi ng kasaysayang ito 
ang pagsasailalim ng satira sa iba pang anyo. Bunga ng kadalian nitong 
maiangkop sa ibang genre, lumabnaw ang mga pagsasakatangian sa 
satira at waring nanatiling nakahimpil ito sa anino ng mga anyong higit 
na bago kung ihahambing dito. Buhat sa ganitong pangangatwiran, 
lumilitaw ang pangangailangang muling turulin ang mga katangian 
ng satira na nagpapatampok dito. Pinoproblematisa ng sanaysay 
samakatwid ang pagkanatatangi ng satira bilang genre, kasabay ng 
pagpapalitaw ng tensiyong tinataglay nito katambal ng politikal nitong 
kalikasan. Sentral sa pag-aaral ang pagtutuon sa pirasong-buhay at mga 
pagtatanghal ni Mae Paner bilang si Juana Change—isang personang 
kumatawan sa potensiya(l) ng satirikal na pagtatanghal sa internet. 
Sa paglalatag ng nilandas ni Paner mula personal na danas patungo 
sa kaniyang transpormasyon bilang isang pigurang satirikal, sinusubok 
palitawin ng sanaysay kung paanong nahuhubog ng satira ang mga 
personal na naratibo upang makapagluwal ng politikal na disposisyon.

Inuusisa rin ng pag-aaral ang kasalimuotan ng retorikang 
kinakasangkapan ng satira nang may tuon sa dalawa nitong salik: 
agresyon at panliligalig. Sumisilay sa agresyon ng satira ang talim ng 
puna, ang malabis na paggagad, at samot-saring paraan ng pag-atake 
sa pinupuntirya. Kapanabay ding nagagawa ng satira ang ligaligin ang 
mga tagatangkilik nito sa pamamagitan ng pagbigwas sa damdamin, 
destabilisasyon ng mga dominanteng naratibo, at pagmamatapat. 
Nagluluwal ang pagsasalikop ng agresyon at panliligalig ng mga 
parikala at pagpapatuklas na higit na nagpapatingkad sa operasyong 
satirikal. Sa paglalagay sa satira sa retorikal na balangkas ng pagsusuri, 
nailalayo ng pag-aaral ang sentralidad ng anyo sa pagpapatawa at sa 
moralistikong pangangatwiran. Inilalarawan dito ang magkakasalabid 
na galaw ng satira na kapwa humahamon at humuhubog sa ating mga 
arawang pagdidiskurso.

Satire is a potent rhetorical weapon with a long history of interrogating 
power, exposing contradictions, and provoking thought through humor and 
critique. However, it is important to acknowledge that satire has been 
assimilated into other forms throughout history, leading to its adaptation 
within various genres. This flexibility has, in turn, diluted the defining 
characteristics of satire, often relegating it to the periphery of newer, 
more dominant literary and performative forms. Given this tendency, a 
need emerges to reassert the distinct attributes that make satire a unique 
rhetorical and political force. This study problematizes satire as a genre, 
emphasizing the tensions embedded within its form alongside its inherently 
political nature. Central to this inquiry is an exploration of the life and 
performances of Mae Paner as Juana Change—a persona that exemplifies 
the radical potential/potency of satirical performance in digital spaces. By 
tracing Paner’s trajectory from personal experiences to her transformation 
into a satirical figure, this paper examines how satire reshapes personal 
narratives to produce a distinct political disposition.

The study also probes the complexities of satire’s rhetorical mechanisms by 
focusing on two key elements: aggression and disruption. The aggression 
of satire manifests in its sharp critique, excessive mimicry, and various 
modes of attack against its intended targets. Simultaneously, satire 

disrupts its audiences by provoking emotional responses, destabilizing 
dominant narratives, and exposing uncomfortable truths. The convergence 
of aggression and disruption generates ironies and inquiries, further 
intensifying satire’s disruptive operations. By situating satire within a 
rhetorical framework, this study moves beyond interpretations that reduce 
it to mere humor or moralistic reasoning. Instead, it foregrounds the 
intricate movements of satire—both as a challenge to and a force shaping 
our contemporary discourses.

Mga Susing-salita

satira, Mae Paner, Juana Change, retorika ng satira, agresyon, panliligalig

satire, Mae Paner, Juana Change, rhetoric of satire, aggression, disruption

Taglay ang metaporikong deksteridad pagdating sa paglululan ng mga kaisipan 
at palaisipan sa pagpapahayag, nagpapatuloy ang samot-saring paglitaw 
ng satira bilang isang makabuluhang anyo, sa panitikan man o maging sa 
iba’t ibang sining sa kasalukuyan. Mula sa karaniwang pag-unawa rito na 
diskursong pinaghuhugpong ang pagbibigay-kritika at pagpapatawa, maaaring 
maging kagyat ang pagtukoy sa tinataglay na hikayat ng satira na hindi lamang 
basta nagbibitiw ng mga tuwirang pamumuna, bagkus ay nakapaglalahad din 
nang may dalang aliw. Isang itong anyong nagtutulak sa mga tagatangkilik 
na paniwalaang nararapat sa batikos ang sinuman o anumang ibinabantad ng 
satira sa pamamagitan ng siste at panunuya.

Tumutukoy ang satira sa mga anyong “pumupuna sa bisyo o kahinaan 
ng tao o lipunan sa paraang mapagpatawa, at mapagparikala, nang may 
layong magbunga ng pagbabago kung minsan” (“Sátirá,” UP Diksiyonaryong 
Filipino). Makikita sa pakahulugan ang dinamismong taglay ng anyo na may 
kakayahang mapagsalikop ang iba’t ibang paraan ng paglalahad tungo sa 
katamuhan ng layon nito. At sapagkat kumikilos na may udyok ng pagbabago, 
maipoposisyon ang satira bilang sabayang politikal at ideolohiko. Nailuluwal 
ito mula sa pangangailangang punahin, batikusin, o sawatain ang isang bagay 
na itinuturing ng satira na mali at nakasasama.1 Taglay rin nito ang moral na 
atang na nakaturol sa kagalingang kolektibo sa halip na indibidwal. Paliwanag 
pa ni Alvin Kernan, sa paningin ng satirista, lunan ng labanan ang mundo 
sa pagitan ng pagiging makatwiran (na kinakatawan nito) at ng pagiging 
masama. Tiyak ang isang satirista sa kaniyang mga pamantayan at walang 
anumang ambigwidad o duda pagdating sa kaniyang kinalulugarang posisyon 
(21-22). Samakatwid, may malinaw na pinagmumulang tindig at kiling ang 
satira sa bawat paglitaw nito sa anumang teksto kaya’t nagiging angkop na 
sisidlan ng diwang ideo-politikal.

Matutunghayan din ang politika ng satira sa ginagawa nitong 
pagkasangkapan sa pagbibiro bilang isa sa marami nitong materyal. Dito ay 
naisisiwalat ang kakayahan ng pagbibiro na hamunin at banggain ang mga 
imahen ng kapangyarihan sa lipunan (Douglas 387). Inilululan ng satira 
ang mga pamumuna nito sa mga pahayag na nag-aanyaya ng makahulugang 
pagtawa.2 At gamit ang pagtawang ito sa kapangyarihan, naiaangat sa 

1  Para kay Maynard Mack, iginigiit ng satira ang kawastuhan at kahalagahan ng mga 
pamantayan, halagahan, at pagpapakahulugang pinanghahawakan nito sa pamamagitan ng 
mga pamilyar na pananda. Sa paraang ito, napatitingkad ng satirista ang kaibahan sa pagitan 
ng birtud at bisyo, kapuri-puri at kapintas-pintas, at mga bagay na dapat panatilihin at dapat 
baguhin (840).

2  Kapaki-pakinabang ang argumento ni Mikhail Bakhtin kaugnay ng makabuluhang 
pagtawa. Aniya, “winawasak ng pagtawa ang takot o awa sa anumang bagay sa mundo upang 
ilapit ito sa pamilyaridad na hahantong naman sa malayang pagsisiyasat dito. Esensiyal na salik 

antas ng pagmamalay ang mga dapat baguhin at iwaksi sa paligid. Hindi 
pinahahangga ng satira sa pagtawa ang angkin nitong bisa sapagkat tinataglay 
rin nito ang talim ng pang-uusig na umaakay sa mga tumatawa sa higit na 
panunuri hinggil sa tao o bagay na kanilang tinatawanan. Dagdag pa ni 
George Test, nakalilikha ng isang karanasang komyunal ang pagbibiro ng 
satira tuwing nakasentro ito sa isang indibidwal o bagay na karapat-dapat 
na pag-ukulan ng tawa (24). Sa pagbibirong taglay ng satira ay natatamo 
rin ang isang anyo ng lugod na mula sa pagpapaalpas ng tensiyon sapagkat 
naisasatinig ang mga maaaring hindi masabi at napagagaan ang pagiging 
maselan ng pinapaksa ng pahayag. Mula rito, nagiging mapagpalaya ang biro 
dahil sa kapasidad nitong makapagpapabago ng isang partikular na sitwasyon 
(Griffiths 20). Mawawari, kung gayon, na nahuhuli ng satira, gamit ang 
pagbibiro, ang atensiyon ng mga tumutunghay dito at napatitingkad ang 
kanilang sensibilidad sa paligid kaya’t nakapag-aangkin ito ng hikayat sa 
madla sa kabila ng tinataglay nitong politika.

Buhat sa mga argumentong nailahad, maaaring mawaring malinaw ang 
galaw at saysay ng satira. Subalit sa kabilang banda, hindi maitatanggi ng 
sinumang dadalumat sa anyo ang mga suliraning bitbit nito. Halimbawa na 
rito ang pagturing sa satira bilang uri ng pagpapahayag na nakikisilong lamang 
sa iba pang anyo tulad ng burlesque, farce, absurdismo, at parodiya (Test 9). 
Sa ganitong pagturing ay parang parasitiko lamang ang satira na nakikiamot 
ng mga katangian nito sa ibang umiiral na moda. Ayon pa kay Alastair 
Fowler, satira ang “pinakaproblematikong anyo para sa mga taksonomista 
sapagkat hindi ito nakaaakma sa alinmang uri” (“the most problematic 
mode to the taxonomist, since it appears never to have corresponded to any 
kind”) (sipi ni Griffin 3, sariling salin). Mahihiwatigan dito ang kapasidad ng 
satira na gawing pugad ang ibang genre at langkapan ito ng mga katangiang 
nagsisilang ng mga tekstong magkakahalo o hybrid. Sa ganitong pagtanaw, 
maikakatwiran ang pangangailangan sa higit na paggalugad sa kasalimuotan 
ng satira at nang sa gayon ay mabigyan ito ng mga panibagong anggulo ng 
pag-unawa at maialis sa kumunoy ng didaktisismo’t moralidad. Tangan ang 
naturang problematisasyon, tinatangka ng sanaysay na pansinin ang politika 
at retorika ng satira sa pamamagitan ng pagtutuon sa mga pirasong-buhay ni 
Mae Paner at pagsusuri sa kaniyang naging pagkatawan sa satira sa kaniyang 
pagganap bilang si Juana Change sa YouTube. Inaasahang sa tulong nito, 

ang pagpapatawa sa paglalatag ng mga kakailanganin sa kawalang-takot. Dahil kung wala ito, 
magiging imposible ang makatotohanang pag-unawa sa mundo” (“Laughter demolishes fear 
and piety before an object, before a world, making it an object of familiar contact and thus 
clearing the ground for an absolutely free investigation of it. Laughter is a vital factor in laying 
down that prerequisite for fearlessness without which it would be impossible to approach 
the world realistically”) (23, sariling salin). Maaari ding tingnan ang mga kaisipan hinggil dito 
ni Jeffrey Jones.

makapaglalahad ang pag-aaral ng higit na mabubungang kaisipan na maaaring 
magbukas ng mga bagong landas ng diskurso hinggil sa satira.

Ang Politika ng Satirista: Mula kay Mae Paner 
Patungo kay Juana Change

Kung susundan ang pagpapanukala ni Fredrick Bogel sa satira bilang 
nakalubog sa mga panlipunang realidad, hindi maitatanggi ang pagiging 
tuwirang politikal ng anyong ito. Paliwanag pa niya, paratihang nakasangguni 
ang satirista sa ginagalawan nitong paligid kahit pa nagiging sangkot ito sa 
mga maituturing na mapagmalabis at pantastikong pagpapahayag (44-45). 
Nagiging kahingian sa satirista kung gayon ang isang uri ng sensibilidad 
sa takbo ng paligid na nagbibigay-kakayahan sa kaniyang makapaglimi’t 
makabuo ng mga pagsusuri. Buhat dito ay nagagawa niyang makatukoy ng 
“bahid” sa lipunang maaari niyang ilantad, punahin, o kuwestiyonin. Inaako 
ng satirista ang papel ng pagiging tagapagsiwalat ng kaniyang mga inaayawan 
upang maipamalay ito sa iba. Makikitang sa ganitong gamit ng satira ay 
naitatampok ang potensiya nitong maging mapagpalaya, na nag-uudyok 
sa mga tumatangkilik dito na talikuran ang kanilang mga kinamihasnang 
kaayusan. Waring taling nagbubulid ang satira sa mga dapat ayunang 
pamantayan ng gawi at pag-iisip sa loob ng lipunan.3 Sa ganitong anggulo, 
maikakatwirang nagsasanga ang kilos ng satira na hindi lamang sumasaklaw 
sa mga nais balikatin ang tungkulin ng pagiging satirista kundi maging sa 
mga kumokonsumo ng naturang anyo. Bi-direksiyonal itong nagpapamalas ng 
paghubog ng kaligirang politikal ng lipunan at ng mismong satirista na siya 
namang nagtatangkang pandayin ang pananaw ng iba. Mula sa argumentong 
ito, mainam na maimapa ang piling pangyayari sa buhay ni Mae Paner 
na maaaring ituring bilang mga binhi ng kaniyang pagiging satiristang si 
Juana Change.

Dekada 1980 nang simulan ni Mae Paner ang kaniyang karera sa dulang 
pantanghalan. Habang tinatapos ang huling taon niya ng kurso sa Unibersidad 
ng Santo Tomas, naging aktibong miyembro siya ng Philippine Educational 
Theatre Association (PETA), na isa sa mga pinakamatanda at pinakaaktibong 
samahan ng mga mandudula, artista, at mga gurong panteatro sa bansa (De 
Jesus). Dahil kilala ang naturang samahan sa pagsusulat at pagtatanghal ng 

3  Nakabatay ang satira sa mga tiyak na pamantayang nakabatay sa mga itinuturing 
na karapat-dapat sa isang bayan. Sang-ayon kay Northrop Frye, tiyak ang tindig ng satira 
sa mga tinukoy nitong pamantayan upang kilalanin at maibunyag ang mga karungisan at 
kaabsurduhan sa paligid (223).

mga akdang may katuturang panlipunan, dito rin iniuugat ni Paner ang 
pagkahubog ng kaniyang kamalayang politikal, paghahangad ng kagalingang 
pambayan, at konsepto ng sining (“To Differ, Digitally,” Mae Paner aka 
Juana Change).

Sa isang panayam sa kaniya ng Philippine Daily Inquirer, inilahad ni 
Paner na dahil sa nasimsim niya ang politika sa teatro, naging karaniwang 
bahagi siya ng mga protesta at martsa sa lansangan noong panahon ng 
Batas Militar, kasama ng mga naging kaibigan at katrabaho sa tanghalan 
(Perez). Naging mayabong ang kaniyang karanasan sa mga produksiyong 
pinangunahan ng PETA. Mula sa pagiging isang stage manager, hindi 
naglaon ay gumanap siya sa iba’t ibang papel sa mga dulang ipinalabas ng 
organisasyon. Kabilang si Paner sa mga nagsilbing artista sa mga dula tulad 
ng Macbeth at Kagila-gilalas na Kuwento ni Pedring (1983), Yerma at America is in 
the Heart (1984), Macli-ing (1988), The Threepenny Opera (2001), Insiang (2001 
at 2007), Vagina Monologues, The Bomb, Truth about Beauty—Truth about Dance 
(2003), at Stageshow (2013). Naging kabahagi rin siya ng mga pagtatanghal 
na ginanap sa labas ng Pilipinas katulad ng Panata sa Kalayaan (1986-1987) 
na ipinalabas sa Canada, Estados Unidos, United Kingdom, Alemanya, 
Italya, Sweden, Switzerland, Czechoslovakia, France, Austria, at Greece; 
Nuklear! (1987) na itinanghal sa Malaysia; Boeing-Boeing (2002) sa Singapore; 
at Bedtime Stories (2005) na ipinalabas naman sa Japan (Gamboa-Alcantara 
709). Nitong 2017, naging pangunahing tauhan si Paner sa monologong Tao 
Po na pumaksa sa dahas ng digmaang kontra-droga at mga biktima ng extra-
judicial killings ng rehimeng Duterte. Dalawang taon matapos ang unang 
pagtatanghal nito sa bansa ay dinala rin ang dulang ito sa iba’t ibang lugar 
sa Europa gaya ng Amsterdam, Roma, Vienna, London, at Berlin (Balod).

Hindi lamang teatro at lansangan ang mga naging entablado ni Mae 
Paner bagkus ay tinawid din niya ang pagtatanghal sa harap ng pinilakang-
tabing. Ilan sa mga ginanapan niya ang Relasyon na ipinalabas noong 1982; 
Sister Stella L. at Bayan Ko: Kapit sa Patalim, 1984; Noli Me Tangere, 1993; 
Crying Ladies, 2003; at Norte: Hangganan ng Kasaysayan noong 2013. Taong 
2013 din nang magbida siya sa sariling pelikulang Juana C: The Movie na 
isinulat ni Rody Vera at idinerehe naman ni Jade Castro. Dahil sa naging 
mainit na pagtanggap ng mga manonood sa dulang Tao Po at pagnanais 
ng produksiyon na mas mapalawak pa ang maaabot nito, nagkaroon ng 
adaptasyong pampelikula ang monologo noong 2022. 

Naging tuntungan ni Paner ang kaniyang malawak na karanasan sa 
dulang pantanghalan upang mapasok ang industriya ng advertising. Dahil sa 
nakitang husay sa pagganap, kinuha siya ng production house na Motion Grafix 
para sa isang patalastas na naging simula ng kaniyang karera sa naturang 
larangan. Nang malaman din ng kompanyang naging stage manager si Paner 

ng mga dula sa PETA ay inalok siyang maging Production Assistant. Hindi 
nagtagal, unti-unting tumaas ang kaniyang posisyon at naging direktor 
siya ng mga patalastas na inilalabas ng kompanya (Gonzales). Nagbukas 
ng maraming pinto ng pagkakataon ang daigdig ng advertising para kay 
Paner, hindi lamang sa kaniyang karera bilang manlilikha kundi pati na rin 
sa kaniyang pagtataguyod sa pamilya. Nang maagang pumanaw ang ama at 
panganay na kapatid, pinasan ni Paner ang pagtustos sa mga pangangailangan 
ng pamilya. Aniya sa isang panayam—

It was all me—tuition, bills, grocery, medicines. The wayward ones, I bailed 
out of jail and sent to rehab for drugs. When you have P100,000 in the ‘80s, 
that’s big. So I always think of work in terms of money. I was a slave driver; I 
don’t say no to a job, but I’ve always had theater on the side. (Perez)

Nagawang pagsabayin ni Paner ang kaniyang buhay-teatro at pagiging 
advertiser sa kabila ng mga kahingian ng parehong larangan. Dumarating 
din ang ilang pangyayari kung saan napaglalangkap niya ang dalawang ito 
sa pamamagitan ng paggawa ng mga public service ad. Subalit sa ikot ng 
mga pagkakataon, tuluyang tatalikdan ni Paner ang karera sa advertisement 
bunga ng mga personal na dahilan. Sa ganitong paraan niya ipinaliwanag ang 
naging pag-alis sa naturang larangan: “But while the money was pouring 
in advertising, I felt that I allowed it to separate me from what is really 
important to my core… I knew at some point that advertising’s ‘aspirational’ 
brand of communicating did not represent my core values anymore” (Perez). 
Ang paghiwalay na ito sa mundo ng advertisement ang higit na magbibigay-
espasyo kay Mae Paner upang magtuong muli sa kaniyang mga pagganap 
sa tanghalan at sa panahong din ito isisilang ang karakter niyang si Juana 
Change: ang maituturing na pagsasalikop ng kaniyang mga danas, politika, 
at pagtatanghal.

Kasagsagan ng suliraning ekonomiko sa bansa at kaliwa’t kanang 
eskandalong kinasasangkutan ng administrasyong Arroyo noong 2009 nang 
isinilang sa internet ang serye ng mga video ng isang babaeng gumaganap 
sa iba’t ibang tauhang naglalantad ng mga kasalukuyan at matagal nang 
problemang panlipunan. Siya si Juana Change, karakter na ginagampanan 
ni Mae Paner at tauhang bunga ng malikhaing idea at naipong galit sa 
pamahalaan ng iba’t ibang manunulat, propesyonal, at makabayan. Sa 
ganitong paliwanag ni Rody Vera mauunawa ang dahilan at simulain ng 
kinatha nilang tauhang esporadikong lilitaw sa internet—

Juana Change is part of a continuing project of advocacy campaigns for freedom, 
justice, and good governance using the sharpest political satire hoping to evoke 
a social sentiment for change. The idea for Juana Change was brainstormed by 
a group of artist and social activists, who, because of lack of money and other 

resources, decided to create small video episodes and upload it to the Internet 
video servers for public viewing. The episodes feature Juana Change, a Filipino 
generic character who may at some instances represent an agent for social change 
or at some other instances the exact opposite. (“Who is Juana Change?”)

Makikitang mapaglaro ang ginawang pagpapangalan ng pangkat sa 
karakter na si Juana Change sapagkat nagsasanga ang ngalan sa dalawang 
magkatunggaling kahulugan: ang “wanna change” na naghahayag ng 
paghahangad ng pagbabago at “wa’ na change” na naghihiwatig ng pagsuko sa 
pag-aasam nito. Panugma rin ang mga pariralang ito sa tinataglay na pananaw 
ng mga Pilipino pagdating sa serbisyo publiko at politika—ang mga nawalan 
na ng tiwala’t gana at ang mga umaasa’t nananawagan ng pagbabagong 
panlipunan. Mahihiwatigan din mula sa larong ito sa salita ang direksiyon 
ng agresyon ng proyekto na hindi lamang bumabangga sa mga sistemikong 
kabulukan ng pamamahala kundi maging sa mga kaugalian at pananaw ng 
mamamayang nakapag-aambag din sa pagkalugmok ng bayan. Laro din 
ang pagtaya ng pangkat nina Vera sa kapasidad ng internet bilang lugar na 
paglalagakan ng kanilang mga bubuoing proyekto. Liban sa kawalan ng sapat 
na rekurso, naging katwiran ng pangkat sa likod ng mga video ni Juana 
Change na gamitin ang YouTube dahil sa potensiyal na lawak na maaabot 
nito. Ayon pa kay Paner sa isang panayam sa kaniya, sa oras na mailagay sa 
internet ang mga mensahe ni Juana Change, nakapaglalaro na rin ito dahil 
sa waring pagkakaroon nito ng sariling galaw. Naiaalingawngaw sa internet 
ang mensahe nang maraming ulit. At bagamat maaaring gamitin ang mga 
video ng mga taong mismong pinupuntirya nito, hindi pa rin maiaalis ang 
mas malaking posibilidad na mapakinabangan ito ng higit na nakararami sa 
mabuting paraan (Olea).

Sumalalay nang malaki ang pangkat nina Mae Paner sa diwa ng 
bolunterismo at paniniwala sa adbokasiyang pinag-iinugan ng proyekto. 
Panahon itong hindi pa maaaring mapagkakitaan ang simpleng pag-
uupload sa YouTube at wala pang mga isinisingit na mga advertisement 
sa mga video. Binanggit ni Paner na pawang mga kaibigan sa industriya 
ng tanghalan, pelikula, at advertisement ang nalapitan ng pangkat para 
makatuwang sa gawain; at palaging nagmumula sa sarili nilang pitaka ang 
pambayad sa mga gastusing kinakailangan sa kabuoang produksiyon ng mga 
video (Olea). Hindi rin naging opsiyon ng pangkat ang paghahanap ng mga 
sponsor sa pangambang magkaroon ito ng implikasyon sa kanilang mga 
gawain (Velarde). Dahil sa pagpapasya nilang ito, maikakatwirang higit 
nilang napadalisay ang kanilang satirikal na proyektong hindi kumikilala 
sa anumang pagkakautang at naiimpluwensiyahan ng iba pang salik liban sa 
pagnanais na maisilid ang kanilang adbokasiya gamit ang maiikling palabas 
ni Juana Change.

Naging daan nina Mae Paner, Rody Vera, at iba pang bahagi ng pangkat 
ang mga video ni Juana Change sa YouTube upang maisatinig ang kanilang 
mga puna at protestang laban sa rehimen ng panahong iyon. Nilikha rin 
ito upang mag-udyok sa mga mamamayan ng pakikialam at pakikisangkot 
sa mga usaping panlipunang tuwirang apektado ang masa (Peterson 181). 
Subalit kaiba sa nakasanayan nilang pananawagan at pakikibaka sa tanghalan 
at lansangan, iniangkop nila si Juana Change sa higit na napapanahong 
platapormang may mas malawak na naaabot. Ito rin ang naging pangunahing 
pagsasaalang-alang ng nasabing grupo upang piliin ang satira bilang padron 
ng kanilang mga lilikhaing palabas. Dagdag pa ni Paner:

Kasi nung mag-upload kami sa YouTube, sabi namin, sa dinami-dami ng mag-
uupload dun, pag wala namang edge ang iuupload mo… hindi ka mapapansin. E 
alam mo naman ang mga Pilipino, ang coping mechanism niyan e laughter. Pag 
may problema, gustong-gustong tumatawa. So sabi namin, bongga siguro kung 
ang gagamitin natin humor, ang ating mga satire. Kaya sabi namin, ay bongga! 
Mag-comedy tayo… (Juana Change Interview)

Malinaw sa pangkat nina Mae Paner, kung gayon, na upang 
mapagtuonan ng pansin at maging mabisa ang kanilang mga proyektong 
video, kinakailangang magkaroon ito ng halina sa kanilang mga potensiyal 
na manonood. Kinasangkapan nila ang pagpapatawa upang idaan ang 
kanilang mga puna, kritisismo, at maging mga mungkahi sa pamahalaan at 
sa mamamayan.4 Naging integral ang paggamit ng satira upang maghatid ng 
magkatambal na kiliti at kurot sa kanilang mga inaasahang manonood. Dahil 
sa pagsalalay ng pangkat sa dinamismo ng satira, hindi naging monotono at 
waring nangangaral sa protesta ang mga video ni Juana Change. Nakapaglaro 
ito sa mga paraan at anyo ng video upang maparating ang agresyong dala nito. 
May mga pagkakataong gumagamit ito ng tuwirang satira sa anyo ng mga 
pang-aalimura o pamimintas; at madalas din ang paggagad ni Juana Change 
sa mga personaheng binabatikos niya upang mailantad ang kanilang mga 
kahinaan o upang gawin silang katawa-tawa sa harap ng mga manonood.5 Ito 

4  Sa pagsasagawa ng satira, nagsisimula ang satirista sa presentasyon ng sitwasyon o ng 
isang perspektibang batid niyang pinagsasaluhan niya at ng kaniyang manonood o mambabasa. 
Gamit ang bisa ng pagpapatawa, nalalangkapan ng satirista ang kaniyang pagpapahayag 
ng panibagong anggulo, isang misdireksiyon na nagsisilbing panliligalig at pagpapasimula 
ng repleksibong proseso sa kaniyang mga tagatangkilik. Tinatawag ni Robert Latta ang 
penomenong ito sa pagpapatawa bilang “cognitive shift” o “mid-process transition” (38-41).

5  Maikakawing ito sa aklat ni Charles Knight na The Literature of Satire kung saan niya 
tinalakay ang duplisidad ng satirikal na pagtatanghal. Aniya, naisasagawa ito ng satirista o ng 
satira sa tulong ng paggamit ng banghay na magdadala sa rebelasyon ng itinatagong katangian, 
mapanlansing wika, at hindi kanais-nais na gawing taglay ng pinupuntirya nito (119-120). 
Sa nibel na ito, lumilitaw ang tauhang nagsisilbing satirista o katuwang na satirista na ang 

ang ilan sa mga mahihinuhang dahilan kaya’t tinangkilik ang kanilang bawat 
palabas ng pito hanggang apatnapung libong views sa YouTube.

Dahil sa naging pagtangkilik ng mga manonood, maikakatwirang 
naging daan sa protesta at pananawagan sa pagbabago ang personaheng si 
Juana Change. Kinatawan ng tauhang ito ang kolektibong sentimyento ng 
mamamayang hinapo ng administrasyong Arroyo (at rehimeng Aquino) ng 
samot-saring eskandalo at polisiyang kontra-mamamayan. Dinala ni Mae 
Paner ang kaniyang satirikal na tauhang si Juana Change sa mga rally at 
mobilisasyon sa lansangan upang lagusan ang espektakulo ng cyberspace 
at maging makatotohanang artikulador ng mga usaping pambayan nang 
panahong iyon. Mula rito, nasusuhayan ni Mae Paner ang pagiging isang 
satiristang nakaposisyon ang tindig sa panig ng katwiran at hustisya. Naging 
bahagi ang tauhan ng mga pagkilos, narinig ang kaniyang mensaheng labas 
sa nakasulat na iskrip, at naging higit na aktuwal ang pagpaparanas niya ng 
satira. Mas napalutang sa mga pagtitipong ito ang potensiyal ng satira na 
makapanggagad ng isang personahe, hindi upang dakilain at parangalan kundi 
upang tuyain at tawanan. Sa ganitong tagpo rin mas naging makatotohanan si 
Juana Change dahil sa kaniyang interaksiyon sa mga nakikinig at nanonood 
sa kaniya. Totoo at hindi birtuwal ang katawan niyang natutunghayan at 
nagpapatunghay sa madla. Maihahakang sa ganitong mga sandali, makikita 
ang politikal na pagsasalikop ni Mae Paner at Juana Change sa isa’t isa. 
Naging representasyon ang likhang-isip na tauhang ito ng mga personal na 
adhikain at halagahan ni Paner bilang indibidwal. Gayundin, bumuo ng talab 
ang karakter ni Juana Change sa kaniya na mamuhay nang alinsunod sa mga 
prinsipyo at pinaniniwalaan nito: ang magsulong hindi lang ng pagpapabuti 
ng sarili kundi kundi pati na rin ng iba. Sa ganitong pangangatwiran 
ay mauunawang politikal ang diwa ng satira na namamaybay, inaako, 
kinakatawan, at pinangangatawanan ng kapwa indibidwal at ng kolektibo.

Agresyon at Panliligalig Bilang Retorika ng Satira ni 
Juana Change

Bugtong na hindi madaling sagutin ang satira bunga ng salimuot ng ginagawa 
nitong pagkasangkapan sa wika upang makapanghikayat o matamo ang 

pangunahing tungkulin ay himukin ang mga manonood na usigin ang pinupuna sa pagtatanghal. 
Bukod pa rito, nagiging maramihan ang pagtatanghal sapagkat posibleng gagarin ng satirista 
ang mismong puntirya nito kaalinsabay ng kaniyang interaksiyon sa iba pang satirista sa loob 
ng palabas na may layuning maisiwalat ang mga kapintasan ng pinupuna. Sa pamamagitan ng 
duplisidad na ito, nakapananawid sa kaniyang mga papel ang satirista at nagkakaroon ng mas 
maraming alternatibo upang maisagawa ang kaniyang pambabatikos.

kritikal nitong bisa. Sabihin pa, kahit maging ang matatalas na padalumat 
dito ay karaniwang nauuwi rin sa pagsasakatangiang makipot, kulang, at 
mintis na paghahaka. Samantalang yaong mga henerikong paglalarawan, 
bagamat may baryasyon, ay kakikitaan naman ng pagiging paimbabaw kundi 
man ng pagiging kalag-kalag (Knight 1). Malay sa ganitong humuhulagpos 
na kalikasan ng satirang tumatanggi sa alinmang esensiyalistang pagtatakda, 
susuriin sa bahaging ito ang retorikal na galaw ng ilang video ni Juana 
Change upang maipasilay ang magkakasalabid nitong mekanismo.

Lantad subalit mabungang anggulo ng retorikang satiriko ang 
pagtatagpong nagaganap sa pagitan ng agresyon at panliligalig na pawang 
paraan nito ng pagpapahayag. Sa pamamagitan ng pagiging agresibo at 
mapambagabag, nagiging mapagliming espasyo ang satira na nag-uudyok sa 
tagatangkilik nitong mag-usisa sa ginagalawan niyang paligid. Naitatampok 
din sa retorikang ito ang waring nakasagpang na tuon ng satira sa pinag-
uukulan nito ng atake. Paliwanag nga ni Ronald Paulson, nagiging mabisa 
ang satira dahil wala itong ginagawa nang labas sa layon (4). Bukod pa 
rito ay hinahamon nito ang mga tagasaksi na busisiin o pagdudahan ang 
kanilang mga nakasanayang gawi, pananaw, at maging kinasasadlakang 
predikamento—guwang itong sinasamantala ng satira upang maitulak sa 
kanila ang pagpipihit sa pananaw na ipinapanukala nito.

Katulad ng nabanggit na, nakaugat ang satira sa politika kaya’t karaniwan 
itong humahanap ng angkop na obheto ng atake. Ito ang kakatawan sa mga 
kasamaan, kalabisan, at kahibangang itinuturing ng satira bilang nararapat 
na balikwasan. Upang maitampok ang alinman sa mga ito, isa ang panlilibak 
sa kinakasangkapan ng satira. Nakapaloob dito ang paggamit ng mga pang-
iinsulto at pamumunang may layuning maliitin ang pinapaksa. Tipikal sa 
paraang ito ang pagbibitiw ng matatalim na pahayag na makasusugat sa 
pinag-uukulan. Bagamat nagmumula sa pagiging mapangahas sapagkat 
tuwiran sa nais sabihin, nakalilikha rin ito ng sari-saring reaksiyon gaya ng 
pagtawa at pagkagitla, na maikakatwirang paraan ng “pagpapasingaw” ng 
tensiyong dulot ng retorikang satiriko. Masasaksihan ang naturang reaksiyon 
sa mga tagatangkilik ng satira at maging sa mismong pinupuna ng pahayag. 
Nagsisilbing mapanggitlang bigwas ang mga pahayag ng satirista para sa mga 
manonood dahil sa tuwiran at walang preno nitong pagsisiwalat na kanilang 
sinasaksihan. Samantala, may kaparehong talab din ito maging sa puntirya ng 
satira sapagkat natatanggalan nito ng lambong ang “salarin” at naibubunyag 
sa madla ang kaniyang pagpapanggap. Samakatwid, isa sa pinagmumulan ng 
mapanligalig na bisa ng satira ay ang kapasidad nitong magbunyag, kapwa sa 
tumatangkilik at sa tinukoy nitong target.

Maaaring gamitin bilang halimbawa rito ang video ni Juana Change 
na “Malaya ang Panahon” kung saan magkakaharap sa iisang mesa ang mga 

tauhan at pinag-uusapan ng mga tauhan ang katatapos lang na eleksiyon at 
pagpapalit ng liderato sa pamahalaan. Makikita sa siniping bahagi ng video 
sa ibaba ang pagiging tuwiran ng satira sa panlilibak sa nagdaang pangulo at 
sa mga naging kapanalig nito—

Kongresista: Oo nga. Talsik na si Pandak. Panalo na tayo. Enjoy na!
Midnight 
Appointee:

Ma’am. Miss ko na po kayo kahit wala na kayo sa 
Malacañang. Gaya po ng sabi ng apo ninyo, “You will 
be my president forever,” Amen!

OFW: President, forever? Cheng, patawa ka?
Aktibista: Ikaw na ang maging midnight appointee. E ‘di 

s’yempre, malaki talaga ang utang na loob niyan 
kay Pandak.

Karaniwang 
mamamayan:

Sinasabi ko na nga ba e! Ikaw ‘yung alaherang in-
appoint sa CCP, ano?

Midnight 
Appointee:

Hoy, excuse me! May civil service ako, ‘no. Amen! 
Nakuha ko yata ang posisyon ko sa dasal. Pinakinggan 
lang ni Ma’am ang bulong ng langit.

Aktibista: E paano ka naman nakakasigurong sa langit nga galing 
ang bulong na ‘yan? E ikaw kaya ang tumatanggap ng 
lagay sa departamento niyo. Aba ngayon, midnight 
usec ka na. At ikaw! (Ingunguso ang Kongresista) At 
ikaw, aba! Bigla yatang nagbago ang kulay mo. ‘Di 
ba dati, berde ka? Kakampi mo si Pandak. Dati, cha-
chadora ka. Aba ngayon, yellow bird ka na rin.

Kongresista: Hindi ba’t sinabi ninyo, kailangan ng pagbabago? 
O, ayan, nagbago naman ako. Kayo ang nagsabi, 
kailangang pakinggan ang tinig ng taumbayan. Edi 
nag-eleksiyon tayo. Nanalo pa rin ako.

Karaniwang 
mamamayan:

E magkano naman ang ibinayad mo sa mga pobreng 
botante ng distrito mo?

Kongresista: (Tatawa) Ang aasim niyo naman! Gutom ang 
taumbayan.‘Pag binigyan mo ng tiglilimandaan ang 
mga ‘yan, ‘yan ang tunog ng demokrasya. At saka 
ngayon, hindi na kami nag-iisa. Nagsulputan na 
ang mga black asshole sa Kongreso. Magkakasama 
na kami ngayon ng mga Marcos at ng mga Arroyo. 
Mabuhay si Noynoy! Noynoy, Noynoy! Hindi na 
kami nag-iisa. Madami na kami. (“JUANA CHANGE 
MALAYA ANG PANAHON,” sariling transkripsiyon)

Kapansin-pansin sa bahaging ito ang paggamit ng panghalili sa pangalan 
ng dating pangulo bilang paraan ng panlilibak ng mga tauhan sa video. 
Gayundin, tuwiran ang pang-iinsultong ginawa ng Karaniwang Mamamayan 
at ng Aktibista sa mga kaalyado ng dating pangulo. Sa pagpapatuloy ng 
video, gagamit pa ng ibang mga panuring ang Aktibista upang ilarawan ang 
mga nililibak gaya ng “reyna ng kadiliman” at “kampon ng mga kurakot 
at gahaman.” Interesante ring pagtuonan ang naging pagtanggap ng mga 
binabatikos na tauhan sa palabas. Baluktot na pangangatwiran at linsad na 
lohika ang kanilang mga nagiging tugon sa mga pamumunang tinatanggap 
nila. Dito, napatitingkad ng video ang lagom ng satira nitong ang tuon 
ay wala sa eksposisyon ng dumi ng nagdaang rehimen o ng kabulukan ng 
politika kundi nasa mamamayang kailangang bumalikat sa tungkulin upang 
matiyak ang inaasahang kaayusang pangako ng bagong administrasyon. Kung 
gayon, nagagawang hubugin ng satira ang atake nito kahit pa ang tunay na 
subheto o pinatutungkulan ng pahayag ay hindi ang mismong obheto ng 
naturang atake.

Mahalagang mabanggit din sa pagsusuri ng panlilibak na isinasagawa ng 
politikal na satira ang pagpapasidhi sa pamumuna. Maaari itong umikot sa 
paglalarawan lamang ng mga pisikal na katangian o maging mapagmalabis at 
magpakita ng kasukdulang nagdiriin sa pagiging hindi katanggap-tanggap ng 
imahen ng pinapaksang indibidwal. Muling mailalapat sa kaisipang ito ang 
ginawa ni Juana Change sa kaniyang video na “Sta. Niña.” Matutunghayan 
dito ang partikularidad ng satirista sa inihaharap na imahen ng kaniyang 
mga puntirya kaya maikakatwirang higit na nagiging matalim sa pamumuna 
sapagkat hindi na lamang payak na pagtutol sa target ang isinasagawa kundi isa 
nang panlilibak sa imaheng kanilang ipinakikita sa madla. Sa dulo, isusuma 
ng satirista ang pagkakatulad-tulad ng naturang mga representasyon ng 
kaniyang mga pinupuna kaya walang sinuman sa kanila ang magtatagumpay. 
Pansinin ang bahaging ito:

Panalo? Walang mananalo! Hindi mananalo ang maraming boypren. Hindi 
rin mananalo ang maraming ‘singit.’ Hindi mananalo ang maitim… ang 
budhi. Hindi mananalo ang nagsusuot lang ng puti. Hindi mananalo ang mga 
palengkero. Hindi mananalo ang mga walang bayag. Hindi mananalo ang mga 
kumukurap. Huwag kang kukurap. Mga corrupt! (“JUANA CHANGE SANTA 
NIÑA,” sariling transkripsiyon)

Mahihiwatigan naman ang pagsasalo ng panlilibak at panunuya sa loob ng 
satira sa layuning hiyain ang pinapaksang tao, bagay, at sitwasyon. Madalas 
na naisasakatuparan ito ng panunuya sa pamamagitan ng hindi tapat na 
panggagaya na may bisang mapaliit ang pinupuna sa mga nakaiinsultong 
taguri, pagsasakarikatura, at paghahambing na nagbubunga rin ng pagtingkad 

ng bisa ng maaanghang nitong pahayag. Ganitong operasyon ng satira ang 
makikita sa “Animal.”

Isang animated video ang palabas na ito na umiikot sa pagpapakita ng 
iba’t ibang uri ng mga politiko sa bansa sa pamamagitan ng metaporikong 
paghalili sa kanila ng mga hayop. Sa espasyo ng gubat magtatagpo ang mga 
nagsataong-hayop at si Juana. Ipinatawag ng naturang mga hayop si Juana 
upang magpahatid ng kanilang mensahe sa tao. Inirereklamo ng sawa, 
baboy, buwaya, matsing, kalapati, at tuko ang mga paratang na ibinabato 
sa kanila ng mga tao. Sa kanilang lamentasyon at pag-iisa-isa sa kanilang 
mga hinaing ukol dito, madaling mahihiwatigan ang pagkakatulad ng mga 
idinaraing nilang mga panuring sa kanila at masasamang katangian ng mga 
politiko sa bansa. Gayundin, sa bahaging ito nailalantad ng palabas ang 
mga tuon ng panlilibak ng satirista na inilagay mismo sa bibig ng kaniyang 
mga subheto. Ilan sa mga halimbawa nito ay ang sawang nanlalansi para 
sa pera at puwesto, ang baboy na matakaw at marumi, ang buwaya bilang 
suwapang, at ang matsing na tuso. Nagiging mapagparikala rin ang palabas 
na ito sa puntong ang mga pinupunang tauhan mismo ang naghahayag ng 
panunuya sa kanilang mga sarili na nagpapatinding lalo sa taglay na satirikal 
na bisa ng palabas. Nagagawang manligalig ng video sa mga manonood sa 
pamamagitan ng paghahayag ng mga truismo (mababang pagpoposisyon 
ng tao sa mga hayop bilang espesye) at pagbubunyag ng mga katotohanang 
maaaring di-kumbensiyonal para sa ilan (taglay rin ng tao ang kahayupang 
isinasakdal nito at pinahihintulutan ng taong pamunuan siya ng mga asal-
hayop). Ang ganitong retorikal na pihit ng satira ang nakapagbubunsod sa 
mga tumatangkilik dito na magtimbang ng mga pananaw, magduda sa mga 
kinamihasnang paniniwala, at maging bukas sa mga bagong pagmamalay.

Maliban sa ginagawang reduksiyon ng video sa mga politiko sa pagiging 
mala-hayop, lilitaw rin ang maramihang tinig o polyphony ni Juana Change 
sa kaniyang mga palabas.6 Dahil sa panininisi ng mga hayop sa tao, aapaw 
ang galit ni Juana na magbubunga sa kaniyang transmorpismo—mula sa 
pagiging tagasagap lang ng mga hinaing ng mga hayop tungo sa pagiging 
tagapagtanggol ng mga tao. Bibitiwan niya ang linyang “Hindi nga hayop ang 
mga suwapang pero hindi rin sila mga tao… Mga halimaw!” na ikatatakot 

6  Tinukoy ni Mikhail Bakhtin ang polyphony bilang estrukturang pangnaratibo na 
pinag-iiralan ng magkakaalinsabay na mga tinig o pagmamalay na hindi maisusuma sa iisang 
perspektiba, lalo na ng may-akda (6-8). Bagamat panitikan ang pangunahing tekstong 
dinadalumat ni Bakhtin, maigigiit na malalapat ang kaniyang konsepto maging sa mga 
satirikal na palabas ni Juana Change. Pangunahin nang maikakatwiran dito ang madalas na 
pagmomonologo at samot-saring papel na ginagampanan ni Juana Change sa kaniyang mga 
video. Kawsal na bunga nito ang paglitaw ng marami at kung minsan ay mga nagtutunggali o 
nagdidiyalogong kaisipan, diskurso, at pananaw na hindi basta mareresolba sa loob ng teksto.

naman ng kaniyang mga kausap. Dito, nagiging tagapaghatid lamang 
ang tauhan ni Juana Change ng punto ng satira at diwa ng palabas. Isang 
tagapaglagom na lamang siya dahil ipinabalikat na sa mga tauhang pinupuna 
ang pagiging satirista. Makikita rito ang isa sa mga gamit ng panunuya na 
ilagay ang diwang satirikal sa bibig mismo ng “biktima” o puntirya nito.

Taglay ng satirikal na panunuya ang kakayahang gagarin ang mga 
inaasinta nitong indibidwal at palabasing katawa-tawa upang mailantad 
ang mga katangian, gawi o asal nitong hindi kaaya-aya. Nagiging mabisa 
ang paglikha ng tawa ng panunuya, hindi dahil sa pagiging mapagmalabis 
nito sa pagpapahayag kundi dahil sa paglalahad nito ng mga katotohanan 
hinggil sa tinatawanan na maaaring hindi dating itinuturing ng iba bilang 
nakatatawa. Matutunghayan ito sa video ni Juana Change na “Little Girl and 
Her Crown” na tungkol sa tinangkang paglabas ng bansa ng dating pangulong 
Gloria Macapagal Arroyo upang takasan ang mga posibleng ikaso sa kaniya 
ng sumunod na administrasyon. Sa palabas, ginagad ni Juana Change ang 
dating pangulo na natataranta sa airport dahil sa posibilidad ng kaniyang 
pagkakakulong at dahil sa napiling sakit ng kaniyang mga doktor na gamitin 
bilang palusot o alibi. Matutunghayan sa pagganap na ito ni Juana Change ang 
nakatatawang disposisyon ng dating pangulo na unti-unti nang nauubusan 
ng pamimilian upang mailagan ang mga kasong possible niyang kaharapin. 
Sa paglalarawan din mismo ng satirista sa kaniyang sakit, naipababatid sa 
mga manonood ang prosesong kaniyang pinagdaraanan na aniya ay “Walang 
kapoise-poise” dahil kailangan siyang ilabatiba. Ipinakita sa palabas ang 
dating pangulo bilang katawa-tawang indibidwal na hinihibang at sinusukol 
mismo ng kaniyang mga kasalanang kailangang pagbayaran. Tinutuya ng 
satiristang si Juana Change ang naging paraan ng dating pangulo upang 
takasan ang paniningil ng bayan sa mga katiwaliang ginawa ng huli habang 
nanunungkulan. Inilalagay ng satirista ang dating pangulong Arroyo sa lente 
ng kahihiyan at katatawanan upang idiin na hindi ito karapat-dapat pag-
ukulan ng kapiraso mang awa.

Isa rin sa maraming punto ng retorika ng agresyon sa satira ang pang-
uuyam. Binibigyang-kahulugan ito bilang isang “matindi at masakit na tuyang 
malimit na may himig mapanlibak at may layuning ibagsak ang dangal o 
kapangyarihan ng pinatutungkulan” (“Uyám,” UP Diksiyionarying Filipino). 
Masasabing higit na may partikularidad ang pang-uuyam, lalo na sa konteksto 
ng satira sa posisyon ng pinapaksa nito. Layon nitong sirain ang anumang 
kredibilidad na tinataglay ng puntirya nito kaya naman wari itong isang 
parasitikong walang sariling buhay at umiiral lamang sa pamamagitan ng 
pagwasak sa mismong biktima nito (Highet 152). Katulad ng panlilibak at 
panunuya, makikita ring katangian ng pang-uuyam ang paghahalo nito ng 
pagpapatawa, pagkamalisyoso, at pagiging personal sa inilalahad nitong mga 

atake sa loob ng satira. Matutunghayan ang paglalangkap ng mga kaparaanang 
ito sa video ni Juana Change na “Christmas Offering” na higit na mapusok 
at grapiko.

Larawan 1. Mga kuha mula sa “Christmas Offering” na nagpapakita ng 
“panggagahasa” kay Juana Change ng mga eskandalong kinasangkutan 

ng rehimeng Arroyo.

Inilangkap sa palabas ang uyam sa pamamagitan ng pagparodiya sa 
kantang “12 Days of Christmas” na nag-isa-isa ng mga eskandalong 
kinasangkutan ng dating pangulong Arroyo. Gumanap dito si Juana bilang 
babaeng nakadamit-Santa-Claus na masasangkot sa sitwasyong nagsimula sa 
pagtetext at pagsesex-on-phone na mauuwi sa panggagahasang ikahihibang 
ng tauhan. Bagamat may kahingian sa konteksto ang video upang ganap 
na maunawaan ang nilalaman, sa ganitong paraan magiging tuwiran ang 
pagbubunyag nito sa pinagmumulan ng mga eskandalo—

Juana Change: Bayan, wake-up na. Punyeta! Walang mangyayari 
kung ‘di ka aalma. Anong hinihintay? Itigil ang 
scandals ni Gloria. (Ipakikita ang larawan ni Gloria 
Macapagal-Arroyo at pagbababatuhin ng sapatos) 
Maligayang Pasko! (Tatawa) Tara na, let’s go! 
(“JUANA CHANGE CHRISTMAS OFFERING,” 
akin ang transkripsiyon)

Sa wakas ng palabas higit na tumitingkad ang pagiging mapang-uyam 
nito na lampas sa simpleng pagpaparodiya lamang. Gaya ng nabanggit, 
lumilitaw ang pang-uuyam ng video sa dating pangulo sa pamamagitan ng 
pag-iisa-isa sa mga kinasangkutan nitong eskandalo subalit matatagpuan din 
ang naturang uyam ng satira sa bisa ng pananayutay na ginamit sa palabas: ang 
imahen ng panggagahasa kay Juana Change bilang metapora ng kawalan ng 
dangal ng pangulo at “panghahalay” nito sa lipunan; at ang mapagparikalang 
pagpapamagat ng “Christmas Offering” ng palabas at paggamit ng isang 
awiting pamasko upang ilarawan ang mga krimen ng pamahalaan sa bayan.

Higit namang kapansin-pansin ang pang-uuyam na ginagawa sa maraming 
bahagi ng video ni Juana Change na “Mga Anak ng Diyos.” Ang institusyon 
ng simbahan, sa pagkatawan ng isang monsignor, ang tatanggap ng pang-
uuyam sa palabas. Mahihiwatigan ito sa simula nang dumating ang alagad ng 
simbahan na sakay ng absurdo-sa-habang limousine. Ibubunyag din sa palabas 
na naanakan ni Monsignor si Juana na lalong nagpapabuway sa kredibilidad 
nito bilang kinatawan ng simbahan na tumutuligsa sa Reproductive Health 
Bill. Titindi pa ang pang-uuyam sa pari sa oras na maglintanya ito ng kaniyang 
mga pananaw at maharap sa mga tanong na hindi niya mismo masagot. Wika 
mismo ng mga tauhan sa video:

Monsignor: No, no, no. Overpopulation is a myth.
(Tatawa si Juana Change habang naninigarilyo.)

Monsignor: Those countries made a pact with the devil. 
Juana Change: Bullshit.
Monsignor: Kaya huwag kayong maiinggit sa kanila. Hindi ba 

kayo proud na isa tayo sa dalawang bansang walang 
divorce?
(Tatawa si Juana Change at mauubo sa paninigarilyo.)

Monsignor: We shall have none of that here. Not condom, not 
divorce, and certainly, not sex education! That 
sex education, ha. That’s the ultimate form of 
child abuse!

Juana Change: E sinong magtuturo ng responsible sex sa mga anak 
ko? Ako? E puro mali nga ang konsepto ko ng sex e.

Maybahay 1: Proper moral values lang ang kailangan. Kung may 
katanungan sa sex, itanong kay Monsignor.
(Magtutuon kay Monsignor na hinihipang parang lobo 
ang condom.)

Maybahay 1: Aba’y siya naman ang nakakaalam ng marami 
tungkol diyan, di ba?
(Mabibitiwan ni Monsignor ang hinihipang condom.)

Maybahay 2: Monsignor, kasalanan bang magfeel ng pleasure ‘pag 
nagsesex?

Juana Change: Sino namang nagturo sa‘yo niyan? Asawa mo?
Maybahay 2: Che! Lola ko.
Monsignor: Hindi kasalanan ang sex kung ginagawa mo ito 

within the sanctity of marriage… and for the sacred 
act of creation.

Maybahay 1: So… kasalanan ang blowjob?
Monsignor: Oo.
Maybahay 1: E handjob. Handjob lang?
Monsignor: Kasalanan!
Maybahay 3: E paano ‘pag baog ka at alam mong wala ka nang 

pag-asang makabuo pa ng anak? Kasalanan pa rin ba 
ang sex?

Monsignor: Thank you for that wonderful question, Ma’am/Sir. 
Next question, please. (“JUANA CHANGE MGA 
ANAK NG DIYOS,” sariling transkripsiyon)

Mapupuna sa bahaging ito ang pagbubunsod ng tawa ng pang-uuyam 
upang ibaba ang posisyong kinalalagyan ng pinupuntiryang tauhan. Sa 
pamamagitan ng pagpapakita sa kakapusan ng lohikal na pangangatwiran 
ng monsignor, napaglalaho ng palabas ang anumang bahid ng balidasyon 
sa kaniyang mga argumento kahit pa ipinagpapalagay na siya ang higit na 
nakaaalam sa pinag-uusapang paksa. Kapwa naisasagawa sa video na ito 
ni Juana Change ang pang-uuyam sa pamamagitan ng paglalaro sa wika 
at pagganap ng mga tauhan ng satira. Mapapansin sa siniping bahagi ang 
tuwirang pagtutol sa ilang pahayag ni Monsignor at sa hindi sinasadyang 
pagkakasukol niya sa mga tanong. Nauuyam din ang alagad ng simbahan sa 
simpleng pagtawa matapos ang mga pahayag nito at sa paggagad dito ng satira 
bilang dahop sa kaalaman pagdating sa paksa ng usapan.

Pag-iral din ng mga mapang-uyam na diyalogo ang mamamalas sa 
palabas ni Juana Change na “Porsche” na tungkol sa naging isyu hinggil sa 
pagbili ng dating pangulong si Benigno “Noynoy” Aquino III ng mamahaling 
sasakyan. Sa video, nakipag-usap si Juana sa apat na taong nasa waiting 
shed. Magkakasamang naghihintay ang nars, estudyante, senior citizen, at 
pulubi sa pagdaan ng Porsche ng pangulo at umaasang makasakay doon. Sa 

pagbanggit ni Juana Change sa presyo ng sasakyan, masasabi ng mga kausap 
niyang tauhan ang kani-kanilang mga personal na paghihirap nang hindi 
nawawala ang pagkasabik sa hinihintay. Pansinin ang kanilang palitan ng 
mga mapang-uyam na linya:

Juana Change: ‘Yung binili ni PNoy ng 4.5 million?
Nurse: Wow! 4.5 million ba ang halaga nu’n? Sosyal!
Juana Change: Hindi ba kayo apektado?
Pulubi: So? He did not make kurakot the government 

coffers. It’s his personal money. It’s his right, no?
Nurse: Deadma na kung magkandakuba ako sa kakatraining 

sa ospital kung saan ako rin ang nagbabayad para 
lang makapag-intern ako. ‘Nak ng tokleng! Deadma 
na! Basta si Mr. President, ‘di napapahiya sa mga 
nililigawan niyang chicks, ‘di ba?

Estudyante: Tsaka sabi ng teacher kong pulpol, for my future, 
dapat mag-ambisyon din daw akong magkaro’n 
ng kotse.

Senior Citizen: Akala ko ba, wala kang pamasahe papuntang school?
Estudyante: A e, wala na nga. Kaya nga sasali ako sa mga game 

shows ni Willieng-Willie. Balita ko, namimigay nga 
siya ng mga kotse dun e.

Juana Change: Pambihira naman o! ‘Di ba siya marunong 
makiramay?

Senior Citizen: Hindi.
Nurse: E sabi naman daw niya, ginawa niya lang ‘yun para 

matanggal ang stress. Nakaka-stress naman talagang 
magpatakbo ng gobyerno.

Juana Change: Ano na bang nagawa ng gobyerno niya?
Estudyante: Uy, kayo naman! Int indihin niyo naman. 

Nakakastress naman ‘yung wala ka pang nagagawa 
sa dami ng kailangang gawin, ‘di ba? (“JUANA 
CHANGE PORSCHE,” sariling transkripsiyon)

Maituturing na pang-uuyam din ang ginawang pagbasa ng estudyante sa 
bahagi ng Republic Act No. 6713, o Code of Conduct and Ethical Standards for 
Public Officials and Employees, na nagsasaad na dapat mamuhay ang mga opisyal 
ng pamahalaan at kanilang pamilya sa paraang angkop sa kanilang kinikita at 
hindi dapat magwaldas ng yaman sa anumang paraan. Sa wakas ng palabas, 

daraan sa harapan ng mga tauhan ang inaabangang sasakyan ng pangulo. 
Matatalsikan lamang ng tubig sa kalsada ang mga tauhan dahil sa pagragasa 
ng sasakyan at hindi man lamang mahihintuan. Inilalantad ng mga tauhan 
sa video ang mga kakatwang bagay tungkol sa kanilang paraan ng pag-iisip 
na nakaugat mismo sa kanilang personal na kasawiampalad—pagkaipit sa 
sistemang mapanlamang, pagiging biktima ng baha, kawalan ng pamasahe, at 
pagiging gipit sa salapi. Sa palabas ay may sari-sariling agenda ang mga tauhan 
sa pag-aabang sa sasakyan at sa dulong bahagi lamang sila magpapahayag ng 
magkakasamang pagkilos makaraang sabay-sabay na mabigo sa inaasahan. 
Sa pamamagitan ng reperensiyang pansarili na ginagawa ng mga tauhan na 
pinagmumulan ng kanilang satirikal at mapang-uyam na mga pagpapahayag, 
nakalilikha sila ng “paglalaro” maging sa kanilang retorika. Halimbawa 
nito ang pahayag ng Senior Citizen na, “Mabilis daw ‘yun at matulin. Ibig 
sabihin, puwede kaming dalhin sa mataas na lugar para di na kami bahain”; 
at “Hindi ko na nga alam kung saan ako dadalhin ng lintsak na gobyernong 
ito e. Basta joy,” na patawang sabi naman ng Pulubi. Nakapagdadalawang-
diwa ang kanilang mga pahayag at hindi lamang nagiging katatawanan ang 
kasawiampalad bagkus ay nagiging matalim na pang-uuyam rin sa mga 
nakaluklok sa kapangyarihan.

Mahalagang maidi in sa bahaging ito na h indi lamang mga 
maykapangyarihan ang nagiging paksa ng satira ni Juana Change. Maaari 
itong maglahad ng matatalim na puna maging sa mga ordinaryong 
mamamayan na itinuturing nitong nakapagdudulot o nakapag-aambag sa 
suliraning pambayan. Halimbawa na rito ang silent video na “Utang na 
Loob.” Nagbubukas ang palabas sa eksena ni Juana at iba pang kabataang 
nagtitiyaga sa kanilang makeshift na basketball ring. Kalaunan sa kanilang 
paglalaro, masisira ito at mapapalitan ng bago at mas maayos na ring sa tulong 
ng isang kumakandidatong politiko. Ipakikita sa video na susuportahan ng 
kabataang ito ang naturang politiko sa kaniyang kampanya bilang kapalit ng 
tulong na kaniyang ibinigay. Ipahihiwatig sa video na pagkaraang manalo, 
magiging sangkot ang opisyal sa mga ilegal na gawain tulad ng pagtotroso na 
magdudulot naman ng trahedya sa buhay ni Juana at ng kaniyang mga kalaro. 
Sa wakas, mapupugto ang pagiging silent video ng palabas sapagkat bibigkasin 
ang tekstong lalabas sa screen: “Babala: Utang na loob, nakamamatay! Mag-
ingat sa eleksiyong umaasa sa utang na loob.”

Larawan 2. Mga kuha mula sa video na nagsusuma ng kabuoan ng 
naratibo ng “Utang na Loob.” 

Natatamo rito ni Juana Change ang pagiging satirikal sa mga politiko 
sa pamamagitan ng pagbabantad sa kanilang mga pamamaraan upang 
maipuwesto ang kanilang mga sarili sa kapangyarihan. Naipararating ng 
video na ang paggawa ng maliliit na pabor o ang paglutas sa mga payak na 
suliranin ng mamamayan ang karaniwang daang tinatahak ng mga kandidato 
upang makuha ang loob ng mga botante. At sa oras na mailagay na sila 
sa hangad na posisyon, naglalaho na ang malasakit at serbisyo sa bayan at 
tanging personal na interes na lamang ng mga politiko ang nangingibabaw. 
Bunga nito, higit na malalaki at mabibigat na problema na ang kailangang 
balikatin ng mga mamamayan. Naaangkop, samakatwid, ang ginawa ng satira 
sa wakas na pagbasag sa “katahimikan” ng palabas gamit ang pagbigkas ng 
nabanggit na mensahe kahit pa ipinakikita rin ito sa screen. Sa isang banda, 
maaari ding ikatwirang ang pagwasak sa anyo ng video ay katugma rin sa 
ipinararating ng palabas—ang bumalikwas sa nakagawiang pagkilala ng 
utang na loob sa mga politiko.

Nagiging tumbalikan ang pamumunang satirikal na ginawa sa “Utang na 
Loob” sapagkat hindi lamang ang mga politiko ang puntirya ng video kundi 
maging ang masasamang gawi ng ilang mamamayan. May pagkilala ang 
mensahe sa dulo ng palabas na isang uri ng utang na paulit-ulit na babayaran 
ang utang na loob kaya mahalaga ang pagbababala ukol dito. Napalulutang 
sa pamamagitan ng satira ang pagiging problematiko ng naturang kaugalian 
dahil naipakitang hindi lamang ito simpleng rekognisyon sa mabuting nagawa 
ng isang tao sa iba kundi isa ring transaksiyong mapambitag. Herarkiya sa 
pagitan ng mga kasangkot ang nabubuo ng ganitong anyo ng transaksiyon 
na nakabatay sa diwa ng hindi matutumbasang kapalit ng natanggap, lalo pa 
kung ito ay ibinigay nang kusa. Samakatwid, naidiriin ng satirista ang diwa 
ng mensahe sa dulo ng video na mapanganib ang tendensiya ng mamamayan 
na makulong sa siklo ng pagtanaw ng utang na loob sapagkat paglalantad ito 
ng sarili sa iba’t ibang anyo ng pang-aabuso. Sa pamumunang ito ng sa isang 
estabilisadong kaugaliang tulad ng utang na loob, naisisiwalat ang kailangang 

iwaksi at nalilikha ang mga bagong landas ng pagkilos upang mapabuti ang 
sarili at ang iba.

Ang pagtatampok ng mga likong pag-iisip at masasamang gawi na 
nabanggit ay hindi basta inilalahad ng satirista at iniiwang tiwangwang. 
Ang panliligalig niya sa winawaring payapa at komportableng disposisyon 
ng mga manonood ay nagsisilbing espasyong nililikha ng satirista, gamit ang 
kaniyang retorika, upang maipakita ang kakayahan niyang makabuo at hindi 
lamang basta magwasak. Bumubuo ang satira ng isang anyo ng “affective 
dissonance” na bumubuyo sa mga tagatangkilik nito na bigyang-rebalwasyon 
ang kanilang personal at kolektibong paniniwala. Nag-aalok ang satirista ng 
redireksiyon ng pag-iisip o tuwirang pagsalungat sa pananaw ng puntirya 
ng satira. Karaniwang nagiging estruktura ang paglalantad ng kaugalian at 
gawing wawasakin sa pamamagitan ng pagtutuwid dito ng mismong satirista. 
Nagiging estratehiko, kung gayon, ang pagwiwika ng tauhang ito sa pag-
aalok ng pagpapanibago. Tiyak niyang ipababantad ang mga dapat talikuran 
ng mga manonood upang makatanaw sila sa higit na mabubuting alternatibo. 

Katambal ng retorika ng agresyon ng satira ni Juana Change ang 
pagdudulot nito ng mga sandali ng pagkaligalig sa loob ng teksto. Nagaganap 
ito hindi lamang dahil sa pagturol sa mga manonood bilang puntirya ng 
satirikal na atake kundi pati na rin sa aktuwal na paggamit ng wika sa mga 
palabas. Nagagawa ng satira na kasangkapanin ang wika nang lampas sa 
nakasanayan at itinakdang gamit ng lipunan. Bagamat naitatanghal sa anyong 
nakatatawa, nakapagpapahayag ang satiristang si Juana Change ng mga 
maaaring ituring ng patakarang panlipunan bilang marumi, malaswa, at 
hindi karapat-dapat na ipahayag sa pampublikong espasyo. Higit na kolokyal 
ang wika ng kaniyang mga palabas at malayang binibitiwan ng kaniyang mga 
tauhan ang mga salitang karaniwan nang idinaraan sa eupemismo gaya ng 
mga pagmumura, bayag, condom, sex, blowjob, handjob, cunnilingus, at 
marami pang iba. Nakapagbubunga ng isang anyo ng pagkagitla ang retorika 
ng satira sa mga target at maging sa mga manonood dahil nilalagpasan 
nito ang mga preskripsiyong pangwikang itinatakda ng lipunan. Nagagawa 
rin ng satira na maigiit ang agresyon nito maging sa wika na kadalasang 
naidadambana bilang midyum ng matatayog na konsepto gaya ng kalinisan, 
kadalisayan, at kabanalan.

Parikala at Pagpapatuklas: Mga Supling ng 
Retorika ng Satira

Buhat sa retorika ng agresyon at panliligalig ng satira ni Juana Change, 
maigigiit na nakapagluluwal ito ng mga parikala na nagsisilbing lunan ng 
pagtuklas sa kaniyang mga manonood. Maaari itong mabilis na matukoy sa 

presentasyong ginagawa ng satira sa mga atake nito: kinakatawan ng satirista 
ang mismong puntirya nito hindi upang dakilain bagkus ay upang sawatain. 
Sa pamamagitan nito, naitatawid ng anyo sa mga tumatangkilik dito ang 
nais nitong iparating. Posibleng paratangan bilang simplistiko kundi man 
nagmamadali ang ganitong pagturing at kung gayon ay nangangailangan ng 
higit pang paggalugad at pagpapalawig.

Maaaring unawain ang parikala bilang paraan ng pagtukoy sa isang 
bagay gamit ang alternatibong paraan o ang kapasidad na tukuyin ang 
isang bagay at mangahulugan ng iba sa pamamagitan ng pagkasangkapan sa 
alternatibong kahalili. Gayundin, maaari itong bigyang-kahulugan bilang 
“isang obhetibo at mapang-uyam na paraan ng pagsulat o pagpapahayag” 
at “pangyayari na salungat sa inaasahan” (“Parikála,” UP Diksiyonaryong 
Filipino). Sa mga pagpapakahulugang ito matuturol ang matingkad na 
ugnayan sa pagitan ng parikala at ng retorika ng satira. Posibleng tumayong 
tagapagsuhay ang parikalang isinusupling ng satirikal na pagtatanghal sa 
paniniwalang pinanghahawakan ng manood. Subalit higit na mahalaga 
rito, nagsisilbi ring udyok sa tagatangkilik ang iniiwang parikala ng satira 
upang pagtibayin o baguhin ang unang perspektibang kaniyang tinataglay 
bago pa man iengkuwentro ang tekstong satirikal. Mauunawa kung gayon 
na hindi basta tinatangay ng satirikong parikala ang mga sumasaksi rito 
sa ragasa ng pag-aalangan o pagdududa sa kahulugan. Ani pa ni Wayne 
Booth, matatagpuan ang “kahanga-hangang bakas ng hindi mapasusubaliang 
pagkakasundo” (“astonishing residue of unquestioned agreement”) pagdating 
sa interpretasyon sa alinmang kaharap na parikala (133, sariling salin). 
Proseso ng pagbubuo ng kahulugan ang parikala na mahigpit na nakaangkla 
sa kontekstong pinag-iinugan nito. Pinagagana mismo ng satira ang 
pagpapanday-sa-kahulugan na ito sa pamamagitan ng pagpapasilay sa mga 
guwang na tinataglay ng paksa. Ito ang mapanghahawakang katwiran kung 
paano naihahatid ng satira ni Juana Change ang pag-unawa sa kaniyang 
mga tagatangkilik gamit ang mga tauhang tulad ng walang paninindigang 
politiko, imoral na pari, histeriko at insensitibong pangulo, mapanlinlang na 
kandidato, at marami pang iba. Tumutugon ang parikala sa atake ng satirang 
lumiligalig sa perspektiba ng manonood. Sa paghuhugpong ng dalawang ito, 
nalilikha ang espasyo para sa panibagong paraan ng pagkilatis o pag-unawa 
sa puntirya ng satirikal na pagtatanghal. Dito makikita ang pagkakaroon ng 
simbiyotikong relasyon ang retorika ng satira at ang parikala.

Samantala, mahalagang maigiit na hindi absoluto ang bisa ng satirikong 
parikala sa lahat ng pagkakataon. Maaaring umiral sa satira ang mga 
parikalang nangangailangan ng sapat na kamalayan mula sa mga tagatangkilik 
nito upang marating nila ang kaisipang nais maitawid ng teksto. Bagay itong 
walang kontrol ang satirista kaya’t nagiging bahagi ng kaniyang pagtatayâ sa 

pagtatanghal. Ibig sabihin, laging posibleng maganap sa satirikong parikala 
ang linsad na pag-unawa sa nais nitong ipahayag. Maikakatwiran ding 
maaaring ituring na mabuway ang parikala sa loob ng satira sapagkat hindi 
nito nadadala ang mga tagatangkilik sa malinaw na bisyon ng satirista o dahil 
sa labis na pagiging bukas nito sa iba’t ibang pagpapakahulugan. Sa oras na 
maipahayag ang parikala, sasalalay na ito sa potensiya ng tekstong satirikal na 
nakapagtitiyak sa rutang dapat daanan ng mga tagatangkilik nito. Sa kabila ng 
hamon na mapamahalaan ang bisa ng parikala, hindi maitatanggi ang pagiging 
integral nito sa operasyon ng satirikal na pagtatanghal. Ito ang humahasa sa 
talim ng atake ng satira at nagsisilbing paraan upang maiwasan ng satirista 
ang maging labis na tuwiran. Nasa eksposisyon din ng parikala nailululan 
ng satira ang internal na salungatang inaasahan nitong pagmumulan ng 
mapanligalig nitong talab. Itinatanghal ng satira ang maramihang tinig o 
polyphony na nagbubunyag ng pluralisado at maaaring nagtutunggaling 
intensiyon. Ito ang nagsisilbing paanyaya sa mga tumatangkilik sa satira 
na galugarin hindi lamang kung ano o sino ang pinupuna kundi maging 
ang dahilan sa likod nito. Kung gayon, nagiging isang rekisito sa satira ang 
pagkakaroon ng mabulas na parikalang magpapalakas sa puwersa ng mga 
kaisipang nais nitong maiparating.

Isa rin sa mga ibinubunga ng retorika ng satira ni Juana Change ang 
pagpapatuklas sa mga tumatangkilik dito. Pinagagalugad ng satira sa isip 
ng mga manonood ang proposisyong iniaalok nito at hinihikayat silang 
tanggapin ito. Kaugnay ito ng paglalarawan ni Mikhail Bakhtin sa satira 
bilang kumakatawan sa “paglalakbay ng isang idea o katotohanan sa daigdig” 
(“adventures of an idea or a truth in the world”) (Problems of Dostoevsky’s Poetics 
114, sariling salin). Mula rito, masasabing hindi kategorikal na iniaalok ng 
satira ang posisyon nito sa mga manonood. Sa halip, nagbibigay ng espasyo 
ang satira upang ipasubok o ipataya sa kanila ang mga kaisipang isinusulong 
nito. Integral sa mga tekstong satirikal, gaya ng mga video ni Juana Change, 
ang pagiging aktibong kasangkot ng mga tagatangkilik. Sa proseso ng 
kanilang pagkonsumo, muli nilang binubuo ang hinahakang intensiyon 
ng satirista, kinikilala ang puntirya nito, at tinutukoy ang balangkas na 
pinagmumulan ng mga satirikal na pagpapahayag. Ganito ang makikita sa 
“Mga Anak ng Diyos” kung saan kapwa inilalahad ng palabas ang dalawang 
nagtutunggaling panig hinggil sa Reproductive Health Bill. Bagamat kikiling 
sa pagpapasa ng panukalang batas ang wakas ng video, naglaan ito ng puwang 
para sa mga manonood upang pag-isipan ang panig nitong titindigan. Katulad 
na talaban din ng mga opinyon ang inilalatag ng “Porsche” na hindi lamang 
basta iniuuwi ng satira sa pagsasakdal ang pagpapahayag nito. Matatagpuan 
sa dalawang palabas ang paglalatag ng argumento at kontra-argumento upang 
mapalitaw ang lohikal at bulang katwiran, ang katotohanan at maling akala. 
Samakatwid, sa halip na tingnan bilang didaktiko ay marapat na ituring 

ang satira bilang mapang-anyayang moda na nagmumukahi lamang ng mga 
kaisipan sa pamamagitan ng ambigwidad at implikasyon.

Para sa satira, nananawagan ng imbestigasyon ang anumang idea. 
Nagpapakita ito ng mga guwang na maaaring pasukin upang maglinaw, 
tumuklas, at magpatotoo. Ito rin ang dahilan kaya’t hindi pawang pag-atake 
at panliligalig lamang ang matatagpuang retorika dito. Kahingian sa isang 
satirista ang paglalatag ng mga mapaniniwalaang katwiran sa kaniyang 
posisyon upang makahikayat ng pag-anib mula sa tumutuklas din niyang 
manonood. Pinupuna ni Juana Change ang mamamayang kumikilala ng 
utang na loob sa mga politiko dahil kinakasangkapan ito ng huli upang 
manamantala at mangmanipula. Katulad din nito ang ginawang panlilibak sa 
videong “Santa Niña” sa mga kumakandidatong pangulo upang maisiwalat ang 
mga bahid at eskandalong kanilang kinasangkutan. Hindi lamang tuwirang 
pang-iinsulto sa dating pangulong Arroyo ang ginawa sa “Little Girl and Her 
Crown.” Ibinubunyag din dito ng satira ang espektakulong binubuo ni Arroyo 
upang matakasan ang mga krimeng ginawa niya sa bayan. Lumilitaw dito, 
kung gayon, ang gampaning epistemiko ng satira na naghahalo ng kritika at 
paglilimi. Nagtutulak ito ng pag-unawa sa pamamagitan ng paghamon sa mga 
prekonsepsiyon ng sinumang tumatangkilik.

Sabayang tumutuklas at nagpapatuklas ang satirista. Nag-aalok siya 
ng mga bagay na kaniyang unang nahinuha at ipinakikilatis ito sa kaniyang 
mga manonood. Bagamat naglalayon siyang makahamig ng mga kapanalig 
pagdating sa usaping pinapaksa, hindi sinasaklawan at masasaklawan ng satira 
ang sariling interograsyon ng mga tumatangkilik dito. Ang tanging magagawa 
lamang satirista ay pagtibayin ang tindig na kaniyang pinagmumulan upang 
makahikayat at makapagpabago o makapagpapihit ng perspektiba ng iba. 

Sa pagluluwal ng satira sa parikala at pag-uudyok sa pagtuklas, 
napatitingkad ang retorika nitong humihimok na ilantad ang anumang 
bagay na naglalagay ng bahid sa daigdig, na ibaling ang pansin sa mga hindi 
kaaya-aya sa paningin. Sa mga sandali ng distorsiyon ng satira sa realidad, 
balintunang nagaganap ang rekalibrasyon ng mga paniniwala at naisisiwalat 
ang katotohanan. Ang tensiyong ito ang nagiging lunan ng interseksiyon ng 
parikala at pagpapatuklas. At buhat sa pagtatagpong ito, maaaring sumilay 
ang pagiging tunay na mapagpalaya ng pag-atake sa masama at maisalin ang 
pagkaligalig bilang prekondisyon ng makabuluhang pakikisangkot.

Satira Bilang Lunan ng mga Pagtatagpo

Palagiang pagkakalag ng mga magkakaugnay na buhol ang alinmang tangkang 
pagsusuri at pag-unawa sa satira. Sa oras na ilagay sa lente ng panunuliranin 

ang isang katangian nito ay hindi maiiwasang matagpuan ang iba pang 
kakawing nitong kaligiran. Ang kasalimuotang ito ng anyo ang maigigiit na 
katwiran kung kaya’t wari itong nakikisalo iba pang mga umiiral na genre 
gaya ng komedya, parodiya, panggagagad, karikatura, at iba pa. Bunga 
nito, maitutulad ang satira sa pagiging diwa o espiritung nagsasaaparisyon 
at sumasanib sa sari-saring moda ng pagpapahayag. Magkagayunman, 
palaging transgresibo ang satira, hindi lamang sa pagkakabuo nito kundi 
lalo na sa nilalaman. Politikal at ideolohiko ang iniiralang espasyo at 
mismong pinapaksa ng satira. Tiyak ito sa mga pinipiling panig ng usapin na 
pinangangatwiranan at tukoy nito ang puntiryang itinuturing na kalaban. Sa 
pamamagitan ng transgresyon, kinatatagpo ng satira ang mga tagatangkilik 
nito upang akayin sila tungo sa epistemolohikong pagtuklas o sa mga 
kabatirang maaaring makahihikayat sa pagbabago ng kanilang perspektiba.

Politika at ideolohiya rin ang pag-iinugan ng tampok na mga tagpo sa 
buhay ni Mae Paner na naging palabuoan ng kaniyang satiristang persona 
na si Juana Change. Tumbalikang hinubog ni Paner at ng karakter na si 
Juana Change ang isa’t isa, at sa pamamagitan ng satira ay nakapagsiwalat 
ng matatalas na puna hinggil sa sakit at bahid ng lipunan na dapat nang 
talikdan. Sa pagsasalikop ng dalawang personahe, nanawid ang kanilang 
kritika sa mga tanghalan, lansangan, at cyberspace. Taglay ng retorika ng 
satira ni Paner bilang Juana Change ang agresyon nitong nakapaloob sa 
panlilibak, panunuya, at pang-uuyam. Pinagtatagpo ang mga ito ng layunin 
ng satirang lansagin ang imahen ng pinupuntirya. Ipinasisilay ng masalimuot 
na manipulasyon sa retorika ng satira ang maramihang paraan nito upang 
maisiwalat ang kasiraan ng sinuman o alinmang inaatake. Nakapagbubunsod 
din ng pagkaligalig ang retorika ng satira sapagkat sa pagpapahayag nito, 
kapwa nagiging obheto at subheto ang pinupuntirya at mga tagatangkilik. 
Nagbubunsod ng pagkaligalig ang satira sa target ng agresyon sapagkat 
hinuhubdan ito ng kapangyarihan at tinatanggalan ng lambong ng 
pagpapanggap. Samantala, napatatamo rin ng satira ang katulad na epekto 
sa mga tagatangkilik nito sa pamamagitan ng matapat na pagpapakita sa 
kanila ng mga sariling kapintasan at mga kabulaanan sa paligid. Ligalig ang 
hatid ng retorika ng satira sa tuwing bumabaybay ito sa espasyo ng imoralidad 
upang kuwestiyonin ang mga preskripsiyong panlipunan o di naman kaya’y 
gawing nakagigitla ang eksposisyon ng katotohanan upang higit na patalabin 
ang mga nais nitong iparating.

Ang pagtatambal ng agresyon at panliligalig sa retorika ng satira ay 
nakapagsusupling ng mga parikalang sumusuhay sa satirikal na pagpapahayag. 
Ito rin ang pinagmumulan ng udyok ng mga tagatangkilik ng satira na 
timbangin kundi man ganap na baguhin ang kanilang perspektiba hinggil 
sa pinapaksa ng pagtatanghal. Nagbubunga rin ang naturang pagtatambal 
ng mga espasyo ng pagpapatuklas na maaaring galugarin ng mga sumasaksi 

sa satira. Repleksibong ehersisyo ang satira para sa mga manonood sapagkat 
proseso ito ng kanilang pakikipagtagpo sa sariling kamalayan upang 
tayain ang anumang matutuklasang katotohanan. Sa kabuoan, talinghaga 
ang tekstuwalidad ng satira na nagagawang makatawid sa magkabilang 
pampang ng isip: bilang tekstong maaaring pahalagahan at suriin, at bilang 
komplimentaryo ng kasaysayang aktuwal na dinaranas ng mga tumatangkilik 
dito. Tagpo ang satira ng mga pagtatagpo.

